
TOG. Ma comme emmo da fâ?

LUC. Andemolo a çercâ ....

TOG. Ma donde?

LUC. 

Donde? te o domando a ti

Ti vanni de de là... mi andiö de chì.

(Togno va dalla parte di Valerio, LUCCHIN resta sul

davanti della scena pensando)





Scena ottava.



MARTINNA e detto.

LUC.(da sé) Che o trêuve? perdiescampene

Amiæ se a n'é da rïe?

Comme se fosse façile

Trovâlo fêua de chie ....

MAR. (da sé) Mi dunque doviö stâmene

Co-e moen sotto o scösâ

Quando ghe säta i scripixi

De voeìme mätrattâ?

LUC. (c. s.) Se andasse ûn pö da-o parroco

MAR. (c. s.) Se avesse ûn mezo in man

LUC. (forte) Scì

MAR. (c. s.) No

LUC. (volg. e vedendo MART.) Chi a l'é sta scorpena?

MAR. (vedendo LUCCHIN) Chi o l'è sto scemelan?

LUC. Ehi diggo, bella zovena

MAR. Bell'ommo, cose voeì?

LUC. Scusæme dell'incomodo

Ma za voi, nö savieì....

MAR. Cose?

LUC. Se pe disgrazia

Ghe stesse fêua de chì..

MAR. Chi mai?

LUC. Za l'é imposcibile

Perchè o saviæ mi ascì ...

MAR. Ma cose?

LUC. Un mego celebre

